
Referat
Møte i Arbeidsgruppa 21.1.2010                              

Stad: Store Nup, Vinje kommune, Åmot
Frammøtte: Jon Tvitekkja (Vinje kommune), Jostein Kristiansen, Marilyn Marskar  og Hege Jonassen Verpe (Statkraft), Arne Kjellsen og Finn Johansen (Fylkesmannen), Olav Bjørn Bakken (Tokke kommune), Hallvard Ripegutu (Telemark fylkeskommune), Morten Kråbøl (NINA), Bjørn Olav Haukelidsæter (sportsfiskar), Kai Joachim Brattestå (Bandak fiskelag), Helge Kiland. 
Forfall: Grethe Helgås (NVE), Sverre Bakke (Tokke kommune) og Hans Kr. Lehmann (Vinje kommune). Helen Kvåle (Tokke kommune) har slutta i kommunen. 

1. Nytt ansvar for vassregionen, ved Hallvard Ripegutu

Fylkeskommunen skal etter nyttår ha ansvaret for prosessen med å få godkjent nye forvaltningsplanar etter Vassdirektivet. Buskerud fylkeskommune skal ha hovudansvaret for vassregion 2. Fase 1 omfattar dei 30 forvaltningsplanane som er laga til nå. Forvaltningsplanen for vår vassregion (Viken vest eller region nr 2) er godkjent av fylkestinget og skal behandlast av Regjeringa innan april. Fase 2 gjeld alle dei andre vassområda, der ein tek sikte på å ha ferdige utkast til forvaltningsplanar innan 2014. Fylkeskommunen er i ferd med å tilsette person med ansvar for friluftsliv, vatn og miljø, men reknar elles med å nytte Fylkesmannen i faglege spørsmål. Arbeidsutvalet i vassregionen skal ha møte 8-9. februar i Drammen. Det er også kalla inn til samling i DN der det er venta meir retningsliner for arbeidet framover. 

I si utale til forvaltningsplanen har fylkeskommunen bare kommentert dei saksområda der fylket har eit direkte ansvar, og det blei derfor etterlyst meir direkte støtte til krav i revisjonssaka. Ein kom vidare litt meir inn på ansvarsfordeling. Frå nyttår har fylkeskommunen fått fleire oppgåver, mellom anna på tilrettelegging for fiske og tilgang for ålmenta. Ripegutu understreka at fylkeskommunen er open for gode løysingar og fornuftige overgangsordningar. Fylkeskommunen skal ha eit utviklaransvar og ønskjer å vera ein viktig aktør i samfunnsutviklinga. 

2. Referat frå førre møtet i arbeidsgruppa 19.9.2009

Ein gjekk raskt igjennom status for nokre av dei sakene som blei drøfta på møtet den 19.9. Slamdeponiet på Hovdestadmoen skal avsluttast i løpet av våren. Avslutningsplan for deponiet er ikkje laga. Kommunen har venta på Fylkesmannen og omvendt. Dag Aursland er nå ny saksbehandlar hos Fylkesmannen.  

Vinje kommune kjøper ikkje strøsand frå Velemoen, men MESTA har eit lager på ca 800 m3 saltblanda strøsand der. Det er etter alt å døme siste leveransen frå området, idet NVE nå har pålagt entrepenøren å søke konsesjon for drifta. Dette er viktig, og bør presenterast som eit konkret resultat av arbeidet med vassdirektivet. 

Det er ikkje laga nokon rammeplan for vatn og avløp i Vinje kommune, men det er gjort vedtak om nytt leidningsnett frå utbyggingsområdet på Vierli til reinseanlegget på Rauland. Det vil også bli bygd nytt leidningsnett i delar av Vågslid. Kommunen meiner spreidde avløp ikkje er svært problematiske, og viser til at firma som har levert ferdige reinseanlegg for slike avløp er plikta til å levere kontrollrapportar til kommunen. Rapportar om feil eller episodar med utkopling av pumpestasjonar med vidare blei etterlyst. 
3. Referat frå møte i Kraftutvalet 19.11.2009 og 8.1.2010

Referata frå møta i Kraftutvalet blei tekne til orientering. Det blei også orientert litt om vegspørsmålet i Botnedalen. 

4. Situasjonsvurdering av reguleringa i Tokkeåi, ved Morten Kråbøl

Statkraft har bestilt ei vurdering frå NINA av storaurens status og problem i Tokkeåi og Bandak. Vurderinga er basert på oppsummering av tidlegare undersøkingar, intervju, synfaringar og møte/samtalar med regulanten. 

Fram til 2009 var førekomsten av storaure i Bandak rekna som usikker, jamfør statusrapport om storaure i Norge (Østlandsforskning 1996). Nå er denne førekomsten rekna som sikker, men kunnskapen er liten og skriv seg frå bare stutte tidsperiodar. Storauren i Bandak blir rekna som klassisk storaure med ei naturleg innvandring og utvikling frå sjøaure. Til skilnad frå annan storaure som har utvikla seg på grunnlag av tilgang på forfisk etter tynning og auka omsetning i sikbestandar. 

Storauren i Tokkeåi er særskilt stor (gjennomsnitt 5-6 kg i eit materiale frå 1990-talet) og med ein kondisjonsfaktor som ligg langt over det som er kjent frå andre storaurestammar. Den største dokumenterte auren vog 15,5 kg og hadde ein k-faktor på 1,55. Men enkelte aurar har hatt ein k-faktor på nær 2. Veksten er jamn og god, utan markerte vekstomslag, og alderen er uvanleg høg (12-16 år). 

Kråbøl skisserte følgjande livsløp for auren:

· Klekking og oppvekst i Tokkeåi 4 - 6 år.
· Utvandring til deltaområdet i nordenden av Bandak, der fisken lever på botndyr, tripigga stingsild og bekkeniauge. Storleiken på fisken aukar frå 2-300 gram og opp mot 3 kg. 
· Utvandring til Bandak, der sik er hovudføda. Auren er da så stor at han kan ete gammal sik (”forgubba” sikbestand). 
· Gytevandring tilbake til Tokkeåi i juli – oktober, forseinka på grunn av reguleringa. Gyting annankvart år etter kjønnsmogning. Den årlege gytepopulasjonen er truleg rundt 100 individ. Den auren som lever på elva er truleg same populasjon, men på eit tidlegare stadium. 

Store variasjonar i vassføring under oppgangen på elva og passering av 17 tersklar som er sterkt avhengig av vassføring kan gje ujamn rekruttering frå år til år. Næringstilgangen i deltaområdet er bekymringsfull. Førekomsten av niauge synes sterkt redusert, pga tapping av Bandak? Nedtappinga av Bandak synes å ha endra seg på same tida som tilbakegangen i førekomsten av niauge. Terskelbasseng kan vera gunstige for ung aure, men representerer ved låg vassføring eit vandringshinder. 

Kråbøl understreka at det var eit stort kunnskapsbehov, og at det var viktig med ei heilskapsvurdering av vassdraget. Som eksempel nemnde han storaurens livshistorie som grunnlag for eit miljøbasert vassføringsregime, med terskelverdiar for økologisk funksjon (eksempel vasslepp over tersklar), ernærings- og strandingsproblematikk i høve til Lio og Hogga kraftverk, vandringar og næringstilhøve i Bandak, undersøking av sikebestanden og gytevandring og fordeling av fisk på Tokkeåi ved ulik vassføring. Han meinte det også er nødvendig å prioritere mellom fiskeressursane i vassdraget. 

Kråbøl sine vurderingar blir presentert i NINA rapport 544. 

Det blei reist spørsmål om korleis konsesjonsvilkåra for Tokkeåi skal forståast. Kiland refererte frå St.prp.124, merknad frå Statskraftverka punkt 6.5.2 s. 3: ”For Tokkeåi nedenfor utløpet av Tokke 6’s undervannstunnel blir forholdene etter vårt skjønn betre enn i dag. Den regulerte vannføringen vil gi et jevnt og sikkert tilskudd til vannføringen i Tokkeåi. Det er av betydning for utseende, grunnvannstand og kloakkavløpene”. Og Kgl. Res. 26.6.1964, konsesjonsvilkår punkt 2: ” Ved beregning av denne økning forutsettes det at magasinene utnyttes på en sådan måte at vassføringa i lågvassperioden blir så jamn som mulig”. Korleis stiller dette seg i høve til den varierande vassføringa om sommaren og seinhausten som ein dei siste åra synes å ha  observert i stadig aukande grad?


5. Reguleringa av Bandakvatna

Bjørn Olav Haukelidsæter, som opphavleg kjem frå Tokke og har fiska der sidan gutedagane fortalde om sine inntrykk av utviklinga i Tokkeåi. Dei siste 10-15 åra har han lagt merke til at det er blitt mindre klekking av insekt i elva. Det er slutt på dei tidlege næringsvandringane oppover i elva om nettene i juni/juli. Ein finn ikkje lenger niauge i magane på fisken. Tidlegare kunne fisken ha svelget fullt av niauge. Bandak blir ikkje lenger bare tappa ned tidleg på året, men nå også på hausten. Haukelidsæter har skrive ein eigen rapport som vil bli lagt ut under revisjonssaka på heimesida til Tokke kommune. 

Kai Joachim Brattestå fortalde om sine inntrykk, som i stor grad stemte med Haukelidsæter sine. Fiskelaget arbeider nå med nye fiskereglar og oppsyn. I sommar har Brattestå fanga 8500 fiskar i Bandakdeltaet. Bare 30 av dei var over halvkiloen. 

Hege Jonassen Verpe opplyste at Bandakvatna sidan reguleringa i 1890 har vore nedtappa på våren i alle år. Etter Tokke-Vinjereguleringa har det ikkje vore nødvendig å tappe så mykje ned som tidlegare, fordi dette gav betre vilkår for å dempe flaumfaren i vassdraget. Etter 2003 har Statkraft hatt eit tettare samarbeid med regulantane i Eidselva. På grunn av vedlikehaldsarbeid på Hogga kraftstasjon har ein også vore nøydd til å senke Bandak på hausten. 

Nedtapping om hausten kan vera verre enn nedtapping om våren. Det er viktig å dokumentere dei endringane i tapping av Bandakvatna  som eventuelt har skjedd og analysere det hydrologiske grunnlagsmaterialet nærare. Det blei stilt spørsmål om siste års reguleringspraksis kan vera i strid med konsesjonen for reguleringa, som blei innført av omsyn til båttrafikken på Kanalen. 

Bandakvatna er ikkje med i revisjonssaka, men reguleringa av vatna bør takast opp i forvaltningsplanen for vassområde Midt-Telemark. Frå Statkraft blei det nemnt at dei vil prøve med ein del sjølvpålagde restriksjonar før revisjonssaka blir avslutta. 


6. Resultat frå overvakingsprogrammet i 2009

Resultatet frå overvakingsprogrammet blei lagt fram av Arne Kjellsen, på grunnlag av eit notat frå NIVA. Vasskjemien i vassdraget viser at tilstanden jamt over er god/svært god. Enkelte unntak, som i eit par mindre tilløpsbekkar til Grungevatn og Tveitevatn, som har høgt innhald av nitrogen. Også Tokkeåi nedanfor Hovdestadmoen har mindre gode verdiar. Prøvene viser vidare at det enkelte stader er litt for mange colibakteriar (teikn på kloakk). I Bora er verdiane gode, bortsett frå ei prøve som kan vera eit teikn på enkeltutslepp. I Lognvikvatn har dei høge verdiane særleg av fosfor ein klar samanheng med gjødslingspraksis. Nå er den praksisen endra, noko som har gitt klar betring i vasskvaliteten. I enkelte tabellar i notatet er heng det ennå att enkelte feil namn på prøvestasjonar. 

Registreringa av algar og botndyr synes i mindre grad å ha fanga opp variasjonar i den økologiske tilstanden, særleg det som har med reguleringa å gjera. Regulerte elvar har stort sett det same artsinventaret som før. For framtida vil det vera behov for også å registrere produksjon og mengde, især av viktige næringsdyr for fisk. Dette er ei stor utfordring også i vassdirektivsamanheng. 

I delar av vassdraget er det meldt om ein attgroingsproblematikk som i bare liten grad synes å ha blitt fanga opp av overvakingsprogrammet. Stader der slike problem synes særleg aktuelle er Bandakdeltaet og i Tveitevatn og Grungevatn med Lonine. Det blei nemnt at Smørkleppåi ikkje synes å vera påverka i same grad. E-post frå Svein Ekre i Tveitevatn fiskelag blei referert. 

Påstandar om reduserte gytevilkår bør møtast med fiskeundersøkingar, for å dokumentere korleis den faktiske situasjonen er. Det blei vist til eksisterande konsesjonsvilkår, som gjev Fylkesmannen heimel til å pålegge regulanten å dekke utgifter til slike undersøkingar. Frå Fylkesmannen blei det sagt at undersøkingane måtte vera av relevans i høve til moglege reguleringsverknader, men at Tveitevatn/Grungevatn kunne vera aktuelle for prøvefiske. Det same gjeld Bandakvatna. 

Statkraft har planar om å arrangere eit fiskeforvaltningsseminar, og ønskte samarbeid om seminaret. Jostein Kristiansen vil invitere til ei planleggingsgruppe, med representasjon frå mellom anna Fylkesmannen, fylkeskommunen og kommunane. 


7. Framlegg til rammeavtale for resten av planperioden

BTV innkjøp vil lage eit framlegg til rammeavtale med diverse leverandørar. Bestilling må gå frå vassområdet. I åra framover synes det som om midlane som Miljøverndepartementet stiller gjennom fylkesmennene ikkje blir auka vesentleg, samstundes som det blir mange fleire vassområde som det skal fordelast på. Det er derfor nødvendig med ein streng gjennomgang av kva slags prøveparametrar og stasjonar som bør var med vidare i programmet. 

Det vil også bli ein diskusjon om fordeling av kostnader på andre aktørar (kommunane, fylkeskommunen og Statkraft). Arne Kjellsen vil kome med eit forslag på neste møte. Det er vidare viktig at avtala bidrag blir levert inn til Tokke kommune, som har ansvaret for rekneskapen. 


8. Grunnlaget for revisjonsdokumentet

Marilyn Marskar understreka at revisjonssaka ikkje skal vera noko ny form for konsesjonsbehandling, med konsekvensutgreiing. Statkraft er underlagt Lov om offentlege innkjøp, og må av den grunn vera varsame med å lyse ut oppdrag som ein av dei aktuelle tilbydarane har gjort framlegg om sjølv. På den måten kan tilbydaren risikere å bli diskvalifisert for eit oppdrag. NVE må ta stilling til dei viktigaste miljøutfordringane i vassdraget, og signalisere kva det er viktig å få med i revisjonsdokumentet.

Olav Bjørn Bakken trakk fram behovet for kortsiktige tiltak (som sjølvpålagde restriksjonar) og undersøkingar innan revisjonssaka blir avgjort.

Statkraft vil ha samarbeid med kommunane om undersøkingsprogram. Dei vil legge vekt på kvalitet og ikkje bare pris. Dei vil legge fram spurnad om undersøkingar, og ønskjer synspunkt på kva som bør prioriterast. 


9. Statusrapport Velemoen

Det blir vist til sak 2 referat frå førre møte, der situasjonen for Velemoen er kommentert.


10.  Eventuelt

Neste møte i arbeidsgruppa er bestemt til tysdag 13. april, møtestad kommunehuset i Tokke. 
Svein Henry Ekre frå Tveitevatn fiskelag vil bli invitert til møtet. Arbeidsgruppa er elles mottakeleg for innspel. 

Jon Tvitekkja meinte det ikkje var nok å bare sende innkalling til kommunen, men at ein også må sende innkalling direkte til folk frå aktuelle etatar dersom ein ønskjer å ha dei med.

Ein kom også litt inn på tilhøvet til media. Det som blir oppnådd gjennom forvaltningsplanen bør gjerast alminneleg kjent. 



Fyresdal 25.1.2010

Helge Kiland
















Avdelingskontor Evje		Hovedkontor Fyresdal	Avdelingskontor Skien
Sentrumsbygget			Fyresdal Næringshage		Ole Cudriosgt. 25					
4735 Evje				3870 Fyresdal		Postboks 116 Sentrum	
Telefon: 37 93 23 50				Telefon: 35 06 77 00		3701 Skien
Telefax: 37 93 23 59				Telefax: 35 06 77 09		Telefon: 976 72 619
				E-post: post@fnat.no		Telefax: 35 58 82 01	
			Bankgiro: 2801.08.26952
			Org nr: 984 731 604
			Internett: www.fnat.no
				
							
							

image1.jpeg
Naturforvaltning AS




image2.png




image3.png
DNV AKKFIK\IEODFI"?gRING

QUAL 002

ISO 9001 SERTIFISERT BEDRIFT






